Үйлену  той туралы
«Жақсы сөзді  жарым ырыс» санаған  халық алғысқа  бөленуден артық абырой  жоқ деп білген. Ақ бата жастарды  алға  жетелейді. Адамгершілік, қадір – қасиет қағидаларын нығайта  түседі. Сондықтан әрбір жас батаны  өмірге  қажетті дана сөздер  деп қабылдайды. 

Халық қыз ұзатып, келін түсіруді үлкен қуаныш санайды. Осындай  жиын – тойлардың соңынан да  бата беріледі. Оның бір үлгісі мынадай:

Уа, жас отай иесі,

Қолдасын тәңір киесі.

Алған жарың жерік болсын,

Босағаларың берік болсын.

Жаның арамдыққа көнбесін,

Ошағыңның оты  сөнбесін!-

деп жас жұбайлардың арман – тілегінің орындалуына  жақсы  ниет білдіреді. Аталы  сөз, ақ тілек айтылады. Бұл тілек  отбасы  татулығын  арттырады. 

Адам өміріндегі  аса мәнді  де, сәнді  мереке – жастардың үйлену  тойы. Бұл – ұлдың ер жетіп, қыздың бой жетіп, кәмелетке толған жастардың өмірден өз орнын  тапқан салтанаты. «Отан отбасынан  басталады» дегендей  қоғамның  негізі – отбасылық әмір. Үйлену  тойын  өткізудің әр халықта қалыптасқан  өзіндік  ұлттық  дәстүрі бар. әр ұрпақтың өз заманына лайық  той  өткізу салтты  болады. Қазақтың дәстүрлі  үйлену  тойы, әдетте, құдаласудан басталады. Ертеде  олардың  бел құда, бесік құда, қарсы  құда деген түрлері  кездескен.  Жастар  бір – бірін  ұнатып, шаңырақ көтеруге бел  буған  кезде  өз  ниеттерін  ат а – аналарын  білдіреді.  Екі жастың  ата – аналары  бұрынғы  дәстүрдің  негізін  сақтай  отырып, туған – туыстарын, ауыл  аймағын, көрші – қолаңын  жинап  құдаласады. Бұл – екі  жақтың  танысуы, достар  ниетін құптап, той  өткізудің  қамын  ойластыру рәсімі. 
 Құда  болу деген сөз  ұзақ жылға  созылатын сыйлас, туысқандық  қарым – қатынастың  орнауы деген сөз. Сондықтан қазақ «Күйеу – жүз жылдық, құда – мың жылдық»  деп мақалдайды. 
Ұзату тойы қыз әке – шешесінің ауылында  өткізілген. Онда  жас жұбайларға арналып отау тігілген.  Қалындыққа сәукеле  мен әсем киім кигізген. Ойбастар, жар – жар, сыңсу айту  сияқты  ғұрыптық жоралғылар жасалынып, той бірнеше  күге созылған. Онда  қыз қуу, құда  тартыс, палуан күрес, айтыс, бәйге өткізілетін. Сан алуан ұлттық ойындар ойналып, сауық кештер жасалатын. 
Келін түсіру тойы қыз жігіттің ауылына  келгенде  болады. Тойбастармен қоса беташар салты  өткізіледі. 

